
ᐊᖏᖅᑕᐅᔪᖅ ᑲᑎᒪᔨᓄᑦ ᐅᓪᓗᖓᓂ ᒫᑦᓯ 2026 

 
I. ᑐᕌᒐᑦᓴᖅ 
 
ᓄᓇᕗᑦ ᑐᙵᕕᒃ ᑎᒥᖓ (ᑐᙵᕕᒃ) ᐱᓕᕆᐊᖓᓂᒃ ᑎᓕᔭᐅᓯᒪᓂᕐᒧᓪᓗ ᑭᒡᒐᖅᑐᐃᓂᕐᒥ ᐃᓄᓐᓂᒃ ᓴᕐᖓᑎᑦᓯᓂᐊᕐᒪᑦ 
ᐊᒥᓲᓂᕐᓴᑦ ᓂᕈᐊᕆᐊᖅᑐᕐᓗᑎᒃ ᑐᙵᕕᒃᑯᑦ ᓂᕈᐊᕐᓂᖓᓄᑦ. ᑐᕌᒐᑦᓴᖅ ᑖᑦᓱᒧᖓ ᐊᑐᐊᒐᕐᒧᑦ ᓴᖅᑮᓂᕐᒥᒃ ᐱᓇᓱᐊᒐᕐᓂᒃ 
ᑲᔪᖏᖅᓴᐅᑎᑦᓴᓂᒃ ᓂᕈᐊᕆᐊᖅᑐᓂᖅᓴᐅᖁᓪᓗᒋᑦ ᑐᙵᕕᒃᑯᑦ ᓂᕈᐊᕐᓂᖓᓄᑦ.  
 
II. ᑐᑦᓯᕋᐅᑦ 
 
ᐊᓯᐊᒎᖓᖔᖁᔭᐅᖏᑉᐸᑕ ᑲᑎᒪᔨᓄᑦ ᐅᕝᕙᓘᓐᓃᑦ ᐊᐅᓚᑦᓯᔩᑦ ᑲᑎᒪᔨᕋᓛᖏᓐᓄᑦ, ᑖᓐᓇ ᐊᑐᐊᒐᖅ ᑐᕌᖓᔪᖅ 
ᑕᒪᐃᓐᓄᑦ ᑐᙵᕕᒃᑯᑦ ᓂᕈᐊᕐᓂᖏᓐᓄᑦ ᐃᓚᒋᔭᐅᓗᑎᒃ ᒪᐅᓇᐃᓐᓇᖅ ᓂᕈᐊᕐᓂᕐᓄᑦ. 
 
III. ᐸᕐᓇᑕᐅᓂᖓ 
 
ᐊᓯᐊᒎᖓᖔᖁᔭᐅᙱᑉᐸᑦ ᑲᑎᒪᔨᓄᑦ ᐅᕝᕙᓘᓐᓃᑦ ᐊᐅᓚᑦᓯᔩᑦ ᑲᑎᒪᔨᕋᓛᖏᓐᓄᑦ, ᐊᐅᓚᑦᓯᔨᒻᒪᕆᒃ ᑲᔪᓯᑎᑦᓯᒍᓐᓇᖅᑐᖅ 
ᐊᑕᐅᓯᕐᒥᒃ ᐊᒥᓲᓂᖅᓴᓂᓪᓘᓐᓃᑦ ᐅᑯᓂᖓ ᐸᕐᓇᑕᐅᔪᓂᒃ ᑲᔪᖏᖅᓴᐅᑎᑦᓴᓂᒃ ᓂᕈᐊᕆᐊᖅᑐᓂᕐᓴᐅᖁᓪᓗᒋᑦ ᑐᙵᕕᒃᑯᑦ 
ᓂᕈᐊᕐᓂᖏᓐᓄᑦ. 
 

1. ᓂᕈᐊᕋᑦᓴᓄᑦ ᐋᔩᕋᓃᑦ 
 
ᑐᙵᕕᒃᑯᑦ ᐊᐅᓚᑦᓯᒍᓐᓇᖅᑐᑦ ᐊᑕᐅᓯᐊᕐᓗᑎᒃ ᐅᖓᑖᓄᓪᓘᓐᓃᑦ ᒪᕐᕉᓐᓂᒃ ᐅᖃᐅᓰᓐᓂᒃ ᐊᑐᕐᓗᑎᒃ ᓇᓗᓇᐃᖅᓯᒪᔪᑦ 
ᓂᕈᐊᕋᑦᓴᑦ ᑲᑎᙵᓗᑎᒃ, ᖃᕆᓴᐅᔭᒃᑯᑦ ᐅᕝᕙᓘᓐᓃᑦ ᐅᐊᕈᑕᕇᒥᒃ ᑲᑎᒪᓂᕐᒥᒃ ᐃᓱᒪᖅᓲᑎᒋᓗᓂᐅᒃ ᐊᐅᓚᑦᓯᔨᒻᒪᕆᐅᑉ. 
ᐋᔩᕋᕐᓂᖅ ᑐᓴᖅᓴᐅᑎᑕᐅᒍᓐᓇᖅᑐᖅ ᖃᕆᓴᐅᔭᒃᑯᑦ ᐊᒻᒪᓗ/ᐅᕝᕙᓘᓐᓃᑦ ᓈᓚᐅᑎᒃᑯᑦ, ᑕᓚᕖᓴᒃᑯᑦ ᐅᕝᕙᓗᓐᓃᑦ 
ᐊᓯᖏᑎᒍᑦ ᓇᓗᓇᐃᖅᑕᐅᓯᒪᔪᑎᒍᑦ. 
 
ᑐᙵᕕᒃᑯᑦ ᓇᓗᓇᐃᕆᓯᒪᑦᓯᐊᕋᓱᐊᕐᓂᐊᖅᑐᑦ ᑕᒪᕐᒥᒃ ᓇᓗᓇᐃᖅᓯᒪᔪᑦ ᓂᕈᐊᕋᑦᓴᑦ ᓂᕈᐊᕐᓂᕐᒧᑦ ᐃᓚᒋᔭᐅᖁᓪᓗᒋᑦ 
ᐋᔩᕋᕐᓂᕐᒥ. ᑭᓯᐊᓂᓕ, ᐋᔩᕋᕐᓂᖅ ᑲᔪᓯᒍᓐᓇᖅᑐᖅ, ᐃᓱᒪᖅᓲᑎᒋᓗᓂᐅᒃ ᐊᐅᓚᑦᓯᔨᒻᒪᕆᐅᑉ ᐅᕝᕙᓘᓐᓃᑦ 
ᓂᕈᐊᖅᑐᓕᕆᔨᒻᒪᕆᐅᑉ, 2/3−ᖏᑦ ᐅᖓᑖᓄᓪᓘᓐᓃᑦ ᓂᕈᐊᕋᑦᓴᑦ ᐊᑐᐃᓐᓇᐅᑉᐸᑕ ᐃᓚᒋᔭᐅᔪᓐᓇᕐᓗᑎᒃ. 
 
ᑐᙵᕕᒃᑯᑦ ᐱᓕᕆᖃᑎᖃᕈᓐᓇᖅᑐᑦ ᐊᑕᐅᓯᕐᒥᒃ ᐊᒥᓲᓂᖅᓴᓂᓘᓐᓃᑦ ᐊᖅᑯᑎᑦᓴᒥᒃ ᐊᐅᓚᑕᐅᔪᒥᒃ ᐊᒻᒪᓗ/ᐅᕝᕙᓘᓐᓃᑦ 
ᑐᓴᖅᓴᐅᑎᑦᓯᓂᕐᒥᒃ ᐋᔩᕋᕐᓂᕐᒥᒃ(ᓂᒃ), ᐅᕝᕙᓘᓐᓃᑦ ᓇᖕᒥᓂᖅᓱᓯᐊᒻᒪᕆᓪᓗᑎᒃ. 
 
ᐊᑭᓕᕆᐊᓖᑦ ᐸᕐᓇᑕᐅᓂᖓᓅᖓᔪᑦ ᐊᐅᓚᑕᐅᓂᖓᓄᓪᓗ ᐋᔩᕋᕐᓃᑦ ᑮᓇᐅᔭᓕᑕᐅᓯᒪᒍᓐᓇᖅᑐᑦ ᐊᑐᖅᑕᐅᔪᒧᑦ 
ᓂᕈᐊᕐᓂᕐᒧᑦ ᑮᓇᐅᔭᖅᑑᑎᒃᓴᓂᒃ. 

2. ᐱᔪᒐᖅᓴᓂᕐᒧᑦ ᐃᖏᕐᕋᔾᔪᑎᓄᑦ ᐃᑲᔫᑎᑦ 
 

ᐅᖓᓯᒌᓐᓂᖏᓐᓄᑦ ᓄᓇᕗᒻᒥ ᓄᓇᓖᑦ ᐊᒻᒪᓗ ᐊᑭᑐᔪᕐᔪᐊᖑᓂᖏᓐᓄᑦ ᖃᖓᑦᑕᐅᑏᑦ, ᐊᑐᖅᑕᐅᖃᑦᑕᖅᓯᒪᒻᒪᑦ 
ᑐᙵᕕᒃᑯᑦ ᐃᑲᔪᖁᓪᓗᒋᑦ ᐱᔪᒐᖅᓴᐅᑎᔪᑦ ᖃᖓᑦᑕᐅᑎᖏᓐᓄᑦ ᐃᑲᔫᑎᓂᒃ ᓇᓗᓇᐃᖅᑕᐅᓯᒪᔪᓄᑦ ᓂᕈᐊᕋᑦᓴᓄᑦ 
ᑐᙵᕕᒃᑯᑦ ᓂᕈᐊᕐᓂᖏᓐᓂ. ᐃᑲᔫᑎ ᐃᑲᔪᖅᑐᖅ ᐱᓇᓱᐊᖅᑐᓂᒃ, ᐱᕚᓪᓕᕈᑕᐅᓗᓂ ᐊᔾᔨᒌᑎᑦᓯᓂᕐᒥᒃ ᐊᒻᒪᓗ 
ᓂᕈᐊᖅᑏᑦ ᑲᑎᓯᒍᓐᓇᖅᓯᖁᓪᓗᒋᑦ ᑲᓲᒪᑦᓯᓗᑎᓪᓗ ᓂᕈᐊᕋᑦᓴᓂᒃ ᓄᓇᓕᖕᓂ. 
 
ᐊᑐᓂᑦ ᓇᓗᓇᐃᖅᓯᒪᔪᑦ ᓂᕈᐊᕋᑦᓴᑦ ᐊᑐᓂᑦ ᓂᕈᐊᕐᓂᕐᓂ, ᑐᙵᕕᒃᑯᑦ ᑐᓂᓯᒍᓐᓇᖅᑐᑦ $5,000−ᓅᖓᔪᓂᒃ 
ᐊᑭᓕᐅᑎᒥᓂᕐᓂᒃ ᐅᑎᖅᑎᑦᓯᓗᑎᒃ ᖃᖓᑦᑕᐅᑎᒥᓂᕐᓂᒃ. ᑐᙵᕕᒃᑯᑦ ᐱᓕᕆᖃᑎᖃᕈᓐᓇᖅᑐᑦ ᖃᖓᑕᔫᓕᕆᔨᓂᒃ 
ᐊᒻᒪᓗ/ᐅᕝᕙᓘᓐᓃᑦ ᖃᖓᑦᑕᐅᓯᓕᕆᔨᓂᒃ ᑐᕋᐃᓐᓇᖅᑐᒥᒃ ᐃᓂᒃᓴᓕᐅᕈᓐᓇᖁᓪᓗᒋᑦ ᓂᕈᐊᕋᑦᓴᑦ. 
 

3. ᓂᐅᕕᕈᓐᓇᐅᑦ 
 
ᑐᙵᕕᒃᑯᑦ ᑐᓂᓯᓂᐊᖅᑐᑦ ᓂᐅᕕᕈᓐᓇᐅᒻᒥᒃ $100 ᓂᕈᐊᕈᓐᓇᖅᑐᓄᑦ ᐃᓚᒋᔭᐅᔪᓄᑦ ᓂᕈᐊᕐᓂᐅᑉ ᐊᐅᓚᓂᖓᓄᑦ 
ᒪᓕᓪᓗᒋᑦ ᑖᒃᑯᐊ ᐊᑐᐊᒐᕐᓃᑦᑐᑦ. ᓂᐅᕕᕈᓐᓇᐅᑦ ᐋᖅᑭᑦᓯᒪᓂᐊᖅᑐᖅ ᐊᑐᖅᑕᐅᒍᓇᕐᓗᓂ ᓇᓗᓇᐃᖅᑕᐅᓯᒪᔪᓂ 
ᓂᐅᕕᕐᕕᖕᓂ ᓄᓇᕗᒻᒥ ᓯᓚᑖᓂᓘᓐᓃᑦ. ᑕᒪᒃᑯᓇᓂ ᓂᐅᕕᕐᕕᖃᑦᓯᐊᖏᑦᑐᓂ ᐊᑐᐃᓐᓇᕐᓂᒃ, ᓯᒃᑭᓕᐅᖅᑕᐅᒍᓐᓇᖅᑐᑦ 
ᐅᕝᕙᓘᓐᓃᑦ ᑮᓇᐅᔭᒃᑯᕕᖓᓄᑦ ᐴᖅᓯᕕᐅᓗᑎᒃ. 
 
ᓂᕈᐊᕈᓐᓇᖅᑐᓕᒫᑦ, ᓲᕐᓗ ᐊᑎᓕᐅᖅᓯᒪᔪᑦ ᐃᓄᐃᑦ ᐅᕝᕙᓘᓐᓃᑦ ᐊᑎᓕᐅᖅᑕᐅᒍᓐᓇᖅᑐᑦ ᐅᑭᐅᓖᑦ 16-ᓂᒃ 
ᐅᖓᑖᓂᓗ ᓂᕈᐊᕐᓇᐅᑉ ᐅᓪᓗᖓᓂ ᓂᕈᐊᕐᓂᓕᒫᓂ, ᓂᕈᐊᕐᕕᖕᒨᖅᐸᑦ ᐱᔪᓐᓇᖅᑎᑕᐅᓂᐊᖅᑐᑦ ᓂᐅᕕᕈᓐᓇᐅᒻᒥᒃ. 
 
ᑕᐃᒃᑯᓄᖓ ᓂᕈᐊᖅᑐᓄᑦ ᐅᐸᑦᑕᐅᖃᑦᑕᖅᑐᓄᑦ, ᓂᐅᕕᕈᓐᓇᐅᑎᑖᖅᑎᑕᐅᓂᐊᖅᑐᑦ ᓂᕈᐊᕈᑎ ᑐᓂᔭᐅᑉᐸᑦ. ᑕᐃᒃᑯᓄᖓ 
ᓂᕈᐊᖅᑐᓄᑦ ᓂᕈᐊᖅᑎᑕᐅᓪᓗᑎᒃ ᑎᑎᖅᑲᓂᐊᕐᕕᑯᓪᓘᓐᓃᑦ, ᓂᐅᕕᕈᓐᓇᐅᑦ ᓯᒃᑭᓘᓐᓃᑦ ᐊᐅᓪᓚᖅᑎᑕᐅᓂᐊᖅᑐᖅ 
ᑎᑎᖅᑲᓂᐊᕐᕕᒃᑯᑦ ᓂᕈᐊᖅᑎᐅᑉ ᓇᓗᓇᐃᖅᓯᒪᔭᖓᓄᑦ ᑐᕌᕈᒻᒧᑦ, ᑭᓯᐊᓂ ᑐᙵᕕᒃᑯᑦ ᐊᑐᓕᖅᑎᑦᓯᓯᒪᖏᑉᐸᑕ 
ᐊᔾᔨᒌᖏᑕᖓᒍᑦ ᑮᓇᐅᔭᓖᓂᕐᒧᑦ. 
 
ᓄᓇᓕᖕᓂ ᓂᐅᕕᕐᕕᖃᑦᓯᐊᖏᑦᑐᓂ, ᓯᒃᑭᑖᖅᑎᑦᓯᓂᖅ ᐅᕝᕙᓘᓐᓃᑦ ᐴᖅᓯᕕᐅᓗᑎᒃ ᑮᓇᐅᔭᒃᑯᕕᖓᓄᑦ ᐃᓱᒪᖅᓲᑖ 
ᑐᙵᕕᒃᑯᑦ. 
 
IV. ᐊᐅᓚᑦᓯᔩᑦ ᐊᑐᐊᕋᑦᓴᓪᓗ  
 
ᐊᓯᐊᒍᑦ ᓇᓗᓇᐃᖅᑕᐅᓯᒪᙱᑉᐸᑦ ᑖᒃᑯᓇᓂ ᐊᑐᐊᒐᕐᓂᒃ ᐅᕝᕙᓘᓐᓃᑦ ᐊᓯᐊᒎᖓᖁᔭᐅᙱᑉᐸᑦ ᑲᑎᒪᔨᓄᑦ ᐅᕝᕙᓘᓐᓃᑦ 
ᐊᐅᓚᑦᓯᔩᑦ ᑲᑎᒪᔨᕋᓛᖏᓐᓄᑦ, ᐸᕐᓇᑕᐅᔪᖅ ᑮᓇᐅᔭᓕᑕᐅᓂᐊᖅᑐᖅ ᑐᙵᕕᒃᑯᑦ ᑐᓂᔭᐅᖃᓯᐅᔾᔭᐅᖃᑦᑕᕈᑎᖏᓐᓂᒃ 
ᓄᓇᕗᒻᒥ ᐃᓄᐃᑦ ᐃᓵᔭᖏᓐᓂᒃ ᐸᐸᑦᑎᔨᒃᑯᓐᓂᒃ. 
 
ᐊᐅᓚᑦᓯᔨᒻᒪᕆᒃ ᐊᑐᐊᕋᑦᓴᓕᐅᕈᓐᓇᖅᑐᑦ ᑲᔪᓯᑎᑦᓯᒍᑎᒃᓴᒥᒃ ᑖᑦᓱᒥᖓ ᐊᑐᐊᒐᕐᒥᒃ. 
 
V. ᕿᒥᕐᕈᓂᖅ 
 
ᑖᓐᓇ ᐊᑐᐊᒐᖅ ᕿᒥᕐᕈᔭᐅᖃᑦᑕᕆᐊᓕᒃ ᑕᓪᓕᒪᓂᒃ (5) ᐊᕌᒍᓂᒃ. ᑕᕝᕙᓂ ᑎᑎᕋᖅᓯᒪᓂᖏᓐᓂ ᐊᔪᖅᑎᑦᓯᒍᑕᐅᙱᑦᑐᖅ 
ᐊᐅᓚᑦᓯᔨᒻᒪᕆᒃ ᕿᒥᕐᕈᒍᓐᓇᕐᓂᖓᓂᒃ ᐊᑐᐊᒐᕐᓂᒃ ᐊᑯᓚᐃᓐᓂᓴᒃᑯᑦ. 


